
ভীমেয়ো প্ৰহাৰ কৰিলেক বিপৰীত।

মহাছোটে গদা-বৃক্ষ ভৈল চূৰ্ণাকৃত॥ ২৬৩

অস্ত্ৰ চূৰ্ণ ভৈল দেখি মাল-বান্ধে ধৰি।

ধৰণীত পৰি কৰে বাগৰা বাগৰি॥

ভুকু কীল প্ৰহাৰ কৰয় থাত্ থাত্।

বজ্ৰৰ উপৰে যেন পৰে বজ্ৰাঘাত॥ ২৬৪

যি থানত পৰে তাৰ চৰণ প্ৰহাৰ।

সৰোবৰ সম হোৱে বহলে বিস্তৰ॥

ভীমৰ গাৱত বৰ বেদনা কৰয়।

তথাপিতো ভীমে গণাগণ নকৰয়॥ ২৬৫

এহিমতে ঘোৰ যুদ্ধ মিলি গৈল পাছে।

আকাশত দেৱগণে ৰঙ্গে চাহি আছে॥

জঙ্ঘা অসুৰৰ মৃত্যুসময় মিলিল।

শুনা জন্মিজয় পাছে যেন কথা ভৈল॥ ২৬৬

আকাশত ৰঙ্গে চাহি আছে দেৱগণে।

সেহি বেলা কহিলন্ত আকাশী বচনে॥

জঙ্ঘাসুৰে বৰ লভি আছয় হৰত।

নাহিকে মৰণ তাৰ অস্ত্ৰত শস্ত্ৰত॥ ২৬৭

বহুভাৱে পূজা কৰি মাগিলন্ত বৰ।

মোহোৰ শৰীৰ হৌক বজ্ৰ সমসৰ॥

দেৱাসুৰে যক্ষে ৰক্ষে নপাৰোক বলে।

অনেক বীৰক যেনো জিনিবো অকলে॥ ২৬৮

ব্যৱহাৰৰ চৰ্তাৱলীত বিস্তাৰিত ভাবে চাওক।

